ՀԻՄՆԱՎՈՐՈՒՄ

««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ 
ՄԱՍԻՆ

Իրավական ակտի անհրաժեշտությունը.
Սույն նախագծի ընդունումը բխում է ներկայումս Հայաստանի Հանրապետության որոշ մարզերում, մասնավորապես մկնանման կրծողներով վարակվածության դեմ պայքարի, առավել վտանգավոր վնասատուների կողմից գյուղատնտեսական նշանակության հողատեսքերի և գյուղատնտեսական նշանակության հողատեսքերին հարող՝ անմշակ հողատեսքերում մշակաբույսերի վնասակար օրգանիզմների հայտնաբերման և կանխարգելման աշխատանքների իրականացման անհրաժեշտությունից:
Մարզերի միջին և ուժեղ վարակված գյուղատնտեսական նշանակության հողատեսքերում (հատկապես ՀՀ Լոռու և ՀՀ Շիրակի մարզերում խիստ վարակված) պայքարի աշխատանքներ իրականացնելու նպատակով Նախարարության կողմից մարզերին անհատույց հատկացվել է մկնասպան, իսկ Գեղարքունիքի մարզին՝ նաև միջատասպան թունանյութ։ 
Պայքարի աշխատանքների արդյունավետության բարձրացման նպատակով խիստ կարևորվում է աշնանը գյուղատնտեսական նշանակության հողատեսքերին հարող անմշակ հողատարածքներում իրականացնել պայքարի աշխատանքներ։ 



Ընթացիկ իրավիճակը և խնդիրները. 
2024 թվականի ապրիլ ամսին հանրապետության բոլոր մարզերից ՀՀ էկոնոմիկայի նախարարություն (այսուհետ՝ Նախարարություն) ստացվել են գրություններ՝ գյուղատնտեսական նշանակության հողատեսքերի մկնանման կրծողներով վարակվածության վերաբերյալ։
Բարձրացված խնդիրը պարզաբանելու նպատակով 2024 թվականի ապրիլ-մայիս ամիսներին Նախարարության «Գյուղատնտեսական ծառայությունների կենտրոն» ՊՈԱԿ-ի (այսուհետ՝ Կազմակերպություն) համապատասխան ստորաբաժանման մասնագետները գործուղվել են համայնքներ՝ վարակվածության աստիճանը ճշտելու նպատակով։ Արդյուքում գյուղատնտեսական նշանակության մշակովի հողատեսքերում (հատկապես ՀՀ Լոռու և ՀՀ Շիրակի մարզերում խիստ վարակված) վարակվածությունը գնահատվել է միջին և բարձր աստիճանի։
Մկնանման կրծողներով վարակվածության դեմ պայքարի աշխատանքներ իրականացնելու նպատակով 2024 թվականին «Բույսերի պաշտպանության միջոցառումներ» ծրագրի շրջանակներում ձեռք բերված 3185 լիտր մկնասպան թունանյութը, որը նախատեսված էր տարեկան կտրվածքով պայքարի աշխատանքեր իրականացնելու համար, ամբողջովին անհատույց հատկացվել է մարզերին։  
2024 թվականի գարնանը Նախարարության կողմից մարզերին հատկացված թունանյութի քանակները և պայքարի աշխատանքներ իրականացված տարածքները կազմում են՝ ՀՀ Արագածոտնի մարզ՝ 4500 հա-360 լ, ՀՀ Լոռու մարզ՝ 6062,5 հա-485 լ, ՀՀ Արմավիրի մարզ՝ 3312,5 հա-265 լ, ՀՀ Գեղարքունիքի մարզ՝ 5125 հա-410 լ, ՀՀ Տավուշի մարզ՝ 3375 հա-270 լ, ՀՀ Արարատի մարզ՝ 500 հա-40 լ, ՀՀ	Շիրակի մարզ՝ 13000 հա-1040 լ, ՀՀ Սյունիքի մարզ՝ 2937,5 հա-235 լ, ՀՀ Կոտայքի մարզ՝ 500 հա-40 լ, ՀՀ Վայոց Ձորի մարզ՝ 500 հա-40 լ։
2024 թվականի մայիս ամսին Նախարարությունը և Կազմակերպությունը ստացել են բազմաթիվ ահազանգեր Գեղարքունիքի մարզի Ճամբարակ համայնքի գյուղատնտեսական հողատեսքերում առավել վտանգավոր վնասատուներով նոր բռնկումների և նոր արեալների ընդգրկվածության մասին՝ շուրջ 3350 հա։
Կազմակերպության մասնագետները գործուղվել են ՀՀ Գեղարքունիքի մարզի Ճամբարակ համայնք և Նախարարությանը ներկայացվել է, որ վնասատուները մեծ տարածքներ են զբաղեցնում և անհրաժեշտ է կազմակերպել պայքարի աշխատանքներ։
Նախարարության կողմից ՀՀ Գեղարքունիքի մարզին անհատույց հատկացվել է մայիս ամսի դրությամբ պահեստում առկա ամբողջ թունանյութը՝ 1500 հա գյուղատնտեսական նշանակության միայն մշակովի հողատեսքերում պայքարի միջոցառումների իրականացման նպատակով։ 
Հաշվի առնելով այն հանգամանքը, որ մկնանման կրծողների դեմ ամեն տարի պայքարի աշխատանքների իրականացման արդյունավետ ժամանակահատվածը գարունը և աշունն է, հատկապես աշնանը՝ բերքահավաքից հետո, երբ մկնանման կրծողները թափված բերքը հավաքում են և պահեստավորում ձմեռելու նպատակով, իսկ միջատասպան թունաքիմիկատի կիրառման անհրաժեշտություն կառաջանա նաև վաղ աշնանը ուստի, սույն նախագծով առաջարկվում է ձեռք բերել նաև առավել վտանգավոր վնասատուների դեմ պայքարի համար թունանյութ, քանի որ պահեստում թունանյութը այլևս առկա չէ և անկանխատեսելի է առավել վտանգավոր վնասատուներով նոր բռնկումների դեպքերը և նոր արեալների ընդգրկվածությունը։
Հարկ է նշել, որ պայքարի աշխատանքների իրականացման դադարեցումը մի շարք գյուղատնտեսական մշակաբույսերի վեգետացիայի շրջանում կհանգեցնի բերքատվության նվազեցման, մասնավորապես՝ կվնասվեն բանջարբոստանային մշակաբույսերը, պտղահատապտղատու ծառատեսակները, թաղված խաղողի վազերը, 2024 թվականին աշնանացան ցորենի բերքատվությունը խիստ կնվազի, վնասատուների տարածման արեալները առավել կմեծանան, քանի որ դաշտամկների մեծ մասն ապրում է գաղութներով՝ վարելահողերում, թփուտներում, այգիներում, փորում են խորը բներ, սնվում են խոտաբույսերով, սերմերով, արմատներով վնասում են գյուղատնտեսական մշակաբույսերին և ակտիվ են ամբողջ տարվա ընթացքում։ 
Տվյալ բնագավառում իրականացվող քաղաքականությունը.
Որոշման նախագծի ընդունումն իրականացվող քաղաքականության փոփոխություն չի նախատեսում:

Կարգավորման նպատակը և բնույթը. 
Սույն նախագծի կարգավորման շրջանակներում ներկայացվում է հետևյալ հաշվարկ–բացատրագիրը՝
Հաշվարկ-բացատրագիր
1. Մկնանման կրծողների դեմ 62500 հա գյուղատնտեսական նշանակության հողատեսքերում պայքարի աշխատանքների իրականացման նպատակով նախատեսվում է ձեռք բերել 5000 լիտր մկնասպան թունանյութ և պայքարի աշխատանքներն իրականացնել Կազմակերպության մարզային մասնագետների միջոցով։
· Մկնասպան թունաքիմիկատ ձեռք բերելու համար անհարժեշտ ֆինանանսավորումը կազմում է՝ 5000լ /թունաքիմիկատ/ * 6000 = 30.000.000 ՀՀ դրամ։ Թունաքիմիկատի ձեռք բերումը նախատեսվում է իրականացնել 1059 «Բուսաբուծության խթանում և բույսերի պաշտպանություն» ծրագրի 11002 «Բույսերի պաշտպանության միջոցառումներ» միջոցառման շրջանակներում։ Կազմակերպվել է գնման գործընթաց՝ առաջին անգամ ՀՀ ԷՆ-ԷԱՃԱՊՁԲ-24/67 ծածկագրով հայտարարված «Գնումների մասին» օրենքով սահմանված մրցույթը 2024 թվականի հուլիսի 11-ին չի կայացել, քանի որ մասնակից չի եղել, իսկ երկրորդ անգամ հայտարարված ՀՀ ԷՆ-ԷԱՃԱՊՁԲ-24/75 ծածկագրով հայտարարված մրցույթը ևս 2024 թվականի օգոստոսի 5-ին չի կայացել, քանի որ նվազագույն գնային առաջարկ ներկայացրած մասնակցի հայտը չի համապատասխանել  հրավերի պահանջներին և հրավերով պահանջվող հայտի ապահովում չի ներկայացվել։
Ելնելով առաջնահերթությունից՝ բուսասանիտարական կայուն իրավիճակ պահպանելու և ապահովելու նպատակով ծագել է գնման անհետաձգելի պահանջ՝ հրատապ մեկ անձից, համաձայն «Գնումների մասին» ՀՀ օրենքի: 
· Պայքարի աշխատանքներ իրականացնելու համար անհրաժեշտ դրամական միջոցներ՝ 
· գյուղատնտեսական նշանակության հողատեսքերին հարող անմշակ հողատարածքներում առավել վնասակար օրգանիզմների դեմ  պայքարի աշխատանքների իրականացումը 62500 հա * 163.6 դր = 10.225.000 ՀՀ դրամ (12.270.000 ՀՀ դրամ ներառյալ ԱԱՀ 20%): Պայքարի աշխատանքները նախատեսվում է իրականացնել 1059. «Բուսաբուծության խթանում և բույսերի պաշտպանություն» ծրագրի 11001. «Բուսասանիտարիայի  ծառայությունների, հողերի ագրոքիմիական հետազոտության և բերրիության բարձրացման միջոցառումների իրականացում» միջոցառման շրջանակներում՝ Կազմակերպության մարզային մասնագետների միջոցով:
2. Վնասատուների դեմ գյուղատնտեսական նշանակության հողատեսքերում պայքարի աշխատանքների իրականացման նպատակով նախատեսվում է ձեռք բերել 500 լիտր միջատասպան պայքարի քիմիական միջոց։
· Միջատասպան թունաքիմիկատ ձեռք բերելու համար անհարժեշտ ֆինանանսավորումը կազմում է՝ 500լ /թունաքիմիկատ/ * 5300 = 2.650.000 ՀՀ դրամ։ Թունաքիմիկատի ձեռք բերումը նախատեսվում է իրականացնել 1059 «Բուսաբուծության խթանում և բույսերի պաշտպանություն» ծրագրի 11002 «Բույսերի պաշտպանության միջոցառումներ» միջոցառման շրջանակներում, գնման գործընթացը կազմակերպվել է և 2024 թվականի հուլիսի 15-ին կայացել է ՀՀ ԷՆ-ԷԱՃԱՊՁԲ-24/67/1 ծածկագրով մրցույթը։
Այսպիստով, թունանյութերի ձեռքբերման նպատակով անհրաժեշտություն է առաջացել  կատարել վերաբաշխում՝ հատկացնելով 32․650․000 ՀՀ դրամ և պայքարի աշխատանքների իրականացման համար՝ 12 270 000 դրամ (ներառյալ ԱԱՀ 20%)։
Թունանյութերի գնագոյացումը պայմանավորված է շուկաների ուսումնասիրմամբ, կնքված պայմանագրերով և տնտեսվարողների կողմից ստացված գնառաջարկներով։
Նախագծի կարգավորման շրջանակներում անհարժեշտություն է առաջացել 1059 ծրագրի 11001 «Բուսասանիտարիայի  ծառայությունների, հողերի ագրոքիմիական հետազոտության և բերրիության բարձրացման միջոցառումների իրականացում» և 11002 «Բույսերի պաշտպանության միջոցառումներ» միջոցառումների համար պահանջվող ֆինանսական միջոցները վերաբաշխվեն 1116 «Անասնաբուժական ծառայություններ» ծրագրի 11006 «Կովերի արհեստական սերմնավորման միջոցառումների իրականացում» միջոցառումից՝ նվազեցնելով 44 920 000 (ներառյալ ԱԱՀ) դրամ, իսկ արդյունքային ցուցանիշներից՝ 4492 գլուխ սերմնավորված կով։ 
1116 «Անասնաբուժական ծառայություններ» ծրագրի 11006 «Կովերի արհեստական սերմնավորման միջոցառումների իրականացում» միջոցառման միջոցառման ֆինանսական միջոցները չեն ծախսվել, և նախատեսվում է միջոցառումն իրականացնել 2025 թվականին։  
Ավելացման արդյունքում`
1059 «Բուսաբուծության խթանում և բույսերի պաշտպանություն» ծրագրի 11001 «Բուսասանիտարիայի  ծառայությունների, հողերի ագրոքիմիական հետազոտության և բերրիության բարձրացման միջոցառումների իրականացում» միջոցառման դեպքում գյուղատնտեսական նշանակության հողատեսքերին հարող՝ անմշակ հողատարածքների վրա վնասատուներով և հիվանդություններով վարակվածության աստիճանի ճշտման և պայքարի աշխատանքները իրականացման նպատակով կսահմանվի առանձին արդյունքային ցուցանիշ։ Արդյունքային ցուցանիշը՝ «Գյուղատնտեսական նշանակության հողատեսքերին հարող՝ անմշակ հողատարածքների վրա վնասատուներով և հիվանդություններով վարակվածության աստիճանի ճշտում և պայքարի աշխատանքները իրականացում» 62500 հա, իսկ ֆինանսական ցուցանիշը կավելանա 12.270.000 ՀՀ դրամով՝ կազմելով 60.210.000 ՀՀ դրամ։
1059 «Բուսաբուծության խթանում և բույսերի պաշտպանություն» ծրագրի 11002 «Բույսերի պաշտպանության միջոցառումներ» միջոցառման դեպքում գյուղատնտեսական մշակաբույսերի առավել վնասակար օրգանիզմների դեմ  տարվող պայքարի տարածքը կավելանա 65800 հա-ով՝ կազմելով 118․800 հա, իսկ ֆինանսական ցուցանիշը կավելանա 32․650․000 ՀՀ դրամով՝ կազմելով 62․026․300 ՀՀ դրամ։
Միաժամանակ տեղեկացվում է, որ նվազեցվող միջոցառման գծով ֆինանսական միջոցները տարվա ընթացքում վերականգնելու անհրաժեշտությունը բացակայում է։
Ելնելով վերոգրյալից, անհրաժեշտություն է առաջացել Կազմակերպել գնման գործընթաց՝ «Գնումների մասին» օրենքի 15–րդ հոդվածի 2–րդ մասի համաձայն, մկնանման կրծողների և այլ վնասակար օրգանիզմների դեմ պայքարի միջոցառումների իրականացման նպատակով լրացուցիչ թունանյութերի ձեռքբերման նպատակով։ Միաժամանակ սույն նախագծով առաջարկվում է որպես արդյունքային ցուցանիշ՝ ավելացնել գյուղատնտեսական նշանակության հողատեսքերին հարող անմշակ հողատարածքներում հետազոտվող տարածքներ։

Նախագծի մշակման գործընթացում ներգրավված ինստիտուտները և անձինք. Նախագիծը մշակվել է ՀՀ էկոնոմիկայի նախարարության կողմից:

Կապը կառավարության ծրագրի և ռազմավարական ծրագրերի հետ.
Նախագիծը բխում է ՀՀ կառավարության 2019 թվականի դեկտեմբերի 19-ի N 1886-Լ որոշման հավելված N 1-ի 27-րդ կետի՝ «ապահովել սննդամթերքի անվտանգությունը», ՀՀ կառավարության ծրագրի մասին ՀՀ կառավարության 2021 թվականի օգոստոսի 18-ի N 1363-Ա որոշման հավելվածի 2.4-րդ կետի՝  ապահովել կենդանիների և բույսերի հիվանդությունների կանխարգելման արդյունավետ համակարգի ներդրման և ՀՀ կառավարության 2021 թվականի նոյեմբերի 18-ի N 1902-Լ որոշման հավելված N 1-ով հաստատված ծրագրի 9.7 կետերի պահանջներից։

Պետական բյուջեում եկամուտների և ծախսերի ավելացման կամ նվազեցման մասին.
Նախագծի ընդունումը 2024 թվականի պետական բյուջեի ծախսերում և եկամուտներում փոփոխություն չի առաջացնում։

Ակնկալվող արդյունքը. 
Նախագծի նպատակն է ՀՀ ԷՆ կողմից գյուղատնտեսության ոլորտում իրականացվող ծրագրերի կայունության պահպանումը, ինչպես նաև միջոցառումների իրականացման շարունակական շղթայի ապահովումը։
Նախագծի  ընդունման արդյունքում հանրապետության տարածքում կապահովվի կայուն բուսասանիտարական իրավիճակ, կնվազեցվի վնասակար օրգանիզմների կողմից գյուղատնտեսական մշակաբույսերին հասցվող տնտեսական վնասակարության շեմը, կկանխարգելվի հետագա տարիների ընթացքում տվյալ վնասատուի կողմից առավել մեծ տարածքների ընդգրկումը, որը հնարավորություն կընձեռի ապահովել գյուղատնտեսական մշակաբույսերից մեծ քանակի և բարձր որակի բերքի ստացումը։
